საქართველოს პრემიერ-მინისტრს
ბატონ გიორგი კვირიკაშვილს

ბატონო გიორგი,

მოგახსენებთ, რომ ა.წ. 28-29 ნოემბერს ქ. თბილისში პირველად ტარდება ჯანმრთელობის მსოფლიო ორგაქნიზაციის ევროპის რეგიონული კომიტეტის მუდმივმოქმედი კომიტეტის სხდომა, ხოლო 30 ნოემბერი-1 დეკემბრის პერიოდში დაგეგმილია C ჰეპატიტის ტექნიკურ მრჩეველთა საბჭოს შეხვედრა.
ჯანმრთელობის მსოფლიო ორგანიზაცია დიდ მნიშვნელობას ანიჭებს და მხარს უჭერს ბოლო წლების განმავლობაში საქართველოში გატარებულ მნიშვნელოვან რეფორმებს ჯანმრთლობის დაცვის სფეროში, რისი აშკარა დადასტურებაა ის ფაქტი, რომ აღნიშნულ ღონისძიებებზე დასწრების მიზნით, 28-30 ნოემბერს საქართველოს ოფიციალური ვიზიტით ეწვევა ჯანმრთელობის მსოფლიო ორგანიზაციის ევროპის რეგიონალური დირექტორი ქალბატონი ჟუჟანა ჯაკაბი.
საქართველოს ჯანმრთელობის დაცვის სისტემაში მიმდინარე წარმატებულ რეფორმებზე, ამ პროცესში ჯანმრთელობის მსოფლიო ორგანიზაციის თანადგომასა და ევროპის რეგიონში საქართველოს როლის ზრდაზე მეტყველებს ის გარემოება, რომ ბოლო წლების განმავლობაში საქართველო არჩეულ იქნა ჯანმრთელობის მსოფლიო ორგანიზაციის მნიშვნელოვან საბჭოებსა და საკონსულტაციო ორგანოებში, როგორც ევროპის რეგიონის, ასევე - გლობალური მასშტაბით. კერძოდ, 2015 წლიდან საქართველო გახლავთ ჯანმრთელობის მსოფლიო ორგანიზაციის ევროპის რეგიონული კომიტეტის მუდმივმოქმედი კომიტეტის წევრი, ხოლო 2017 წლის მაისში, ქ. ჟენევაში მიმდინარე ჯანმრთელობის 70-ე მსოფლიო ასამბლეაზე ხმების აბსოლუტური უმრავლესობით საქართველო პირველად იქნა არჩეული ჯანმრთლობის მსოფლიო ორგანიზაციის აღმასრულებელი საბჭოს წევრად.
ასევე ნიშანდობლივია ის ფაქტი, რომ მიმდინარე წლის 14 სექტემბერს,  ქ. ბუდაპეშტში, საქართველოს წარმომადგენელი არჩეულ იქნა ჯანმრთელობის მსოფლიო ორგანიზაციის ევროპის რეგიონული კომიტეტის 67-ე სესიის აღმასრულებელი პრეზიდენტის მოადგილედ, ხოლო სესიის დაკვნით დღეს - პირველად ჯანმრთელობის მსოფლიო ორგანიზაციის ისტორიაში, საქართველო არჩეულ იქნა ჯანმრთელობის მსოფლიო ორგანიზაციის ევროპის რეგიონული კომიტეტის მუდმივმოქმედი კომიტეტის თავმჯდომარედ. 

[bookmark: _GoBack]მუდმივმოქმედი კომიტეტი ევროპის რეგიონული კომიტეტის სათათბირო ორგანოა და მასში აირჩევიან ჯანდაცვის სფეროში სათანადო გამოცდილების მქონე 12 წარმომადგნელი 3 წლის ვადით, რომელთა შერჩევა რეგიონში შემავალი 53 სახელმწიფოს წარმომადგენელთა შორის ხდება. 

ჯანმრთელობის მსოფლიო ორგანიზაციის ევროპის რეგიონული კომიტეტის მუდმივმოქმედი კომიტეტის სხდომები ტარდება წელიწადში ოთხჯერ. მუდმივმოქმედი კომიტეტი კიონსულტირებას უწევს რეგიონულ კომიტეტს და ევროპის რეგიონული ბიუროს ხელმძღვანელობას ჯანდაცვის სფეროში მიმდინარე მნიშვნელოვან თემებზე, ამზადებს სათანადო დოკუმენტაციას, ასევე - წარმოადგენს და მოქმედებს  რეგიონულ კომიტეტის სახელით და უზრუნველყოფს, რომ მიღებული გადაწყვეტილებები და პოლიტიკური დოკუმენტები შესაბამისად იქნას ასახული რეგიონის წევრ სახელმწიფოებში. კომიტეტში საქართველოს წარმომადგენლობა და რაც უფრო მნიშვნელოვანია - კომიტეტის თავმჯდომარე-სახელმწიფოს როლში ყოფნა განსაკუთრებულ მდგომარეობაში აყენებს საქართველოს რეგიონის მასშტაბით, ვინაიდან საქართველოს ეძლევა საშუალება, უშუალო, აქტიური მონაწილეობა მიიღოს ჯანდაცვის სფეროში რეგიონის მასშტაბით მნიშვნელოვანი გადაწყვეტილებების მიღების პროცესში. 

შესაბამისად, ჯანმრთელობის მსოფლიო ორგანიზაციის ევროპის რეგიონული კომიტეტის მუდმივმოქმედი კომიტეტის მაღალ დონეზე ჩატარება და ევროპის რეგიონული დირექტორის - ქალბატონი  ჟუჟანა ჯაკაბის ვიზიტის სათანადო ორგანიზება ფრიად მნიშვნელოვანია ჩვენი ქვეყნის ჯანდაცვის სისტემის შემდგომი განვითარებისთვის. ქალბატონი ჟუჟანა ჯაკაბი საქართველოში ჩამობრძანდება 27 ნოემბერს დღის მეორე ნახევარში და გაემგზავრება 30 ნოემბერს 15:25 სთ-ზე.

მოგმართავთ თხოვნით, დაიგეგმოს თქვენი შეხვედრა ქალბატონ  ჟუჟანა ჯაკაბთან 28-30 ნოემბრის პერიოდში, თქვენთვის ხელსაყრელ დროს, რომელზეც საუბარი წარიმართება ჯანმრთელობის დაცვის სფეროში მიმდინარე პროცესებისა და გამოწვევების თაობაზე და ჯანმრთელობის მსოფლიო ორგანიზაციის ხედვებზე საქართველოს ჯანდაცვის სისტემის მომავალი განვითარების შესახებ.



პატივისცემით,


დავით სერგეენკო
